
КОМИ РЕСПУБЛИКАСА ОЛАНПОДУВ ЁРД
КОМИ РЕСПУБЛИКАСА ОЛАНПОДУВ ЁРДЛÖН

КЫВКÖРТÖД

Граждана А.Г. Карольскийлöн, А.С. Царёвлöн да Н.В. Шрейдерлöн  норасьöм серти «Торъя сикас уджысь виччысяна чöжöс вылö öти нога  вот йылысь" "Ухта" ККМЮ Сöветлöн  2006.11.21 лунся 5 №-а решениеö вежсьöмъяс пыртöм йылысь"  "Ухта" кар кытш муниципальнöй юкöнса Сöветлöн 2007. 11. 28 лунся 123 №-а решениелысь оланподувлы лöсялöмсö прöверитöм йылысь 

Сыктывкар                                                                         2008 вося апрель 2 лун      

Коми Республикаса Оланподув Ёрд, кöнi веськöдлысьнас вöлі Ю.В. Гаврюсов, ёрдысьяснас –  М.Г.Агранович, А. В. Проскуров да П.Ф. Пунегов, 

кöнi участвуйтiсны граждана А.Г. Карольский, А.С. Царёв да Н.В. Шрейдер, "Ухта" кар кытш муниципальнöй юкöнлöн Сöвет петкöдлысьяс  А.М. Данилевич – "Ухта" кар кытш муниципальнöй юкöнса юралысьлöн веськöдланінса начальник, А.Ф. Фейзуллаев – "Ухта" кар кытш муниципальнöй юкöнса юралысьлöн юридическöй юкöнса веськöдлысь,
Коми Республикаса Оланподувлöн 96 статьяса коймöд юкöн, «Коми Республикаса Оланподув Ёрд йылысь» Коми Республикаса Оланпаслöн 3 статьяса  медводдза юкöнлöн 2 пункт, 32,  90, 91 статьяяс вылö подуласьöмöн 

 видлалiс граждана А.Г. Карольскийлысь, А.С. Царёвлысь да Н.В. Шрейдерлысь норасян шыöдчöмсö сы йылысь, мый «Торъя сикас уджысь  виччысяна чöжöс вылö öти нога вот йылысь" "Ухта" ККМЮ Сöветлöн  2006.11.21 лунся 5 №-а решениеö вежсьöмъяс пыртöм йылысь"  "Ухта" кар кытш муниципальнöй юкöнса Сöветлöн 2007. 11. 28 лунся 123 №-а решениеыс  оз лöсяв оланподувлы тайö решение дорö Содтöдлöн 8.1 пунктса "б" подпункт лöсьöдан юкöнын. 

Докладчик-ёрдысь П.Ф Пунеговлысь юöртöмсö, кыкнанладорсяньыс да найöс петкöдлысьяслысь, специалист С.Г. Толстовлысь висьтасьöмсö кывзöм бöрын, сетöм документъяс да мукöд материал видлалöм бöрын Коми Республикаса Оланподув Ёрд 

пасйис:

1. "Ухта" кар кытш муниципальнöй юкöнса (водзö – ККМЮ) Сöветлöн 2006.11.21 лунся 5 №-а решениеöн тайö решение дорö Содтöдлöн 8.1 пунктын вöлі урчитöма базöвöй чöжöс корректируйтысь коэффициентлöн лыдпасъясысь öти (водзö – К-2 коэффициент), мый тöд вылö босьтö транспорт средстволысь сикассö, автомашинаöн став новлöдлысьыслы "1" мында. Бöрыннас, "Ухта" ККМЮ Сöветлöн 2007.11.28 лунся 123 №-а решениелöн 1 статьяöн Содтöдлöн тайö пунктас вöлі пыртöма вежсьöмъяс, торйöн кö, "б" подпункт, кöні мöд абзацын маршрутнöй таксиöн да 18 пукалан местаысь ыджыдджык коммерческöй автобусъясöн могмöдöм вылö вылынджык индöм лыдпассö артыштöма "0,1" мында. Буретш тайö чинтöмыслы паныд мунöны граждана А.Г. Карольский, А.С. Царёв да Н.В. Шрейдер, эскöдöны, мый уна тöрана автобус кутысьяслы К-2 вот коэффициент арталöм вылö "1"-сянь "0,1"-öдз лыдпассö чинтöмыс лоö увтыртанаöн новлöдлысьяслы, кодъяслöн автобусъясыс  этша тöранаöсь, кодъяс лыдö пырöны и найö, да торксьö став вот мынтысьлы вот öткодя мынтан принципыс.
2. Коми Республика, кыдзи демократическöй федеративнöй правовöй да социальнöй государство – Россия Федерациялöн юкöн (Коми Республикаса Оланподувлöн 1 статья, 1 статьяса 1 юкöн; Россия Федерацияса Оланподувлöн 7 статья, 1 юкöн), мортлысь да гражданинлысь, кыдзи медся вылö донъяланторлысь правояс да вöля пыдди пуктöм да дорйöм могысь став обществолысь интересъяс тöд вылö босьтöмöн, збыльмöдö социальнöй, экономическöй, право доръян да мукöд удж, мый материальнöя могмöдсьö гражданалысь да юридическöй кывкутысьяслысь вот босьтöмöн. Сідзкö, публичнöя вöдитчан вотыс лоö государстволöн олöмас да уджас колана экономическöй подулöн, индöм публичнöй уджъяс сыöн  олöмö пöртан условиеöн, а законнöя урчитöм вот да öктас мынтан могыс паськалö став вот мынтысь вылö, кыдзи тшöктö Коми Республикаса Оланподув (47 статья).
Коми Республикаса Оланподувлöн 7 да 16 статьяяслöн да Россия Федерацияса Оланподувлöн 15 да 18 статьяяслöн корöмъяс серти сöмын законнöя урчитöм вот да öктас мынтыны коланлун йылысь оланподувлöн корöмъяс серти вот перъян механизмыслы колö тырвыйö да ас кадö перйыны колана йöзлысь вот да öктас да такöд öттшöтш петкöдлыны уполномочитöм органъяслöн да чина йöзлöн уджлысь колана правовöй сям, мый йитчöма вот сьöм перйöмкöд. Сідзкö, вот перъян принципъясыслы колö лöсявны правовöй да социальнöй государстволöн оланподувса принципъяслы, оланпас да ёрд водзын равенство оланподувса принципъяслы (Коми Республикаса Оланподувлöн 1 юкöнса 17 статья да Россия Федерацияса Оланподувлöн 1 юкöнса 19 статья) да пропорциональносьтлы (Россия Федерацияса Оланподувлöн 55 статья), мыйяс лоöны тайö юкöнын законодательлöн индöмторъясöн.
Торъя сикас уджысь виччысяна чöжöс вылö öти нога вотöн вот перъян система пыртöм кузя Россия Федерацияса вот кодекслöн 346.26 статьяöн артыштöм правомочие олöмö пöртігöн да вот перъян öти нога субъектъяс дорö (разнöя тöран автобус кутысьяслы) дифференцируйтан ногсö индöмöн "Ухта" кар кытш муниципальнöй юкöнса Сöветлöн могыс вöлі вöдитчыны индöм принципъясöн да сылы вöдитчöм вылö индöмторъясöн.
Сідз, Россия Федерацияса Оланподув Ёрдлöн правовöй позиция серти, мый  урчитöма 2001 во апрель 27 лунся 7-П №-а Шуöмын да эскöдöма Россия Федерацияса вот кодекслöн 220 статьяса 1 да 2 подпунктъяслöн положениеяслысь оланподувлы лöсялöмсö прöверитöм йылысь делö кузя  2008 во март 13 лунся 5-П №-а Шуöмын, вот да öктас оз вермыны нуны увтыртан сям да наöн разнöй ног вöдитчыны эмбур положение серти, а сідзжö мукöддырйи. Оланпас водзын ставлöн öткодьлун принцип гарантируйтö öти категорияа субъектъяслы öткодь правояс да могъяс, да сетö позянлун лöсьöдны право уна сикас  категорияа субъектъяслы уна сикас условие; татшöм торъялöмъясыс, дерт, оз вермыны лоны подулавтöмöн, налы колö подуласьны субъектъяслöн лöсялана категорияясса объективнöй характеристикаясын.
Вот перйöмын öткодьлуныс гöгöрвосьö, медводз, кыдзи вот перйöмын равномерносьт, нейтральносьт да веськыдлун. Тайö петкöдлö, мый вот мынтысьяслöн удж кузя öткодь экономическöй могъяс серти колö öткодя и перйыны вотсö, и мый öткодя вот перъян принципыс торксьö сэки, кор вот мынтысьяслöн кутшöмкö категория веськалö мукöд вот мынтысьяс серти мöд нога условиеö, кöть на костын абу тöдчана торъялöмыс, мыйла эськö коліс абу öткодь правовöй регулируйтöмыс.
3. "Коми Республикаса Оланподув Ёрд йылысь" Коми Республикаса Оланпаслöн 3 статья вылö (2 да 3 юкöнъяс) подуласьöмöн Коми Республикаса Оланподув Ёрд збыльмöдö сöмын право серти могъяс да оланподув судопроизводство олöмö пöртігöн видзчысьö фактическöй лоöмторъяс индöмысь да туялöмысь быд пöрйö, кор тайö пырö мукöд ёрдлöн либö мукöд органлöн компетенцияö.
Тайö законоположениеыскöд йитчöма и Россия Федерацияса Оланподув Ёрдлöн правовöй позицияыс, мый урчитöма 2008 во март 13 лунся 5-П №-а Шуöмын, мый серти вот да öктас йылысь законодательство актъясын лöсявтöмлун да гöгöрвотöмлун бырöдöмыс вöчсьö медводз арбитражнöй ёрдъясöн да öтувъя юрисдикция ёрдъясöн. Оланподувса правосудиелöн могъясöн лоöны законодательнöй нормаясын гöгöрвотöмлун бырöдöм, сы лыдын найöс конституционно-правовöя гöгöрвоöдöмöн. 
Кыдзи петкöдчö ёрд заседание вылын туялан делö материалъясысь да кыкнанладорсяньыс висьталöмысь, шыöдчысьясöн доръян нормативнöй акт колана ног донъялöмыс йитчö лоöмторъяскöд, кутшöмъясöс индöмыс лоö арбитражнöй либö öтувъя юрисдикцияа ёрдъяслöн компетенцияöн. Татшöм лоöмторъясöн лоöны уна тöрана автобусъясын новлöдлысьяслы ичöтмöдöм коэффициент экономическöя донъялöм, уна сикас новлöдлысьлöн чöжöс мында, налöн лыд да качество серти соотношение (антимонопольнöй законодательство нормаяс торкалöмсö тöдмалöм да "Ухта" ККМЮ-ын пассажиръясöс новлöдлан рынокын конкуренция чинтöм вылö) да с.в. Колö прöверитны да лöсялана ног донъявны шыöдчысьясöн висьталöмсö сы йылысь, мый чинöм коэффициентсö пыртö эмбур муниципальнöй формаа сöмын öти субъект-предприятие, сідзкö, татшöм пыртöмыс лоö адреснöй протекцияöн.
"Коми Республикаса Оланподув Ёрд йылысь" Коми Республикаса Оланпаслöн 63 статья вылö подуласьöмöн Коми Республикаса Оланподув Ёрд дугöдö делö кузя производство сэтшöм лоöмторъяс дырйи, сылöн заседание вылын лоö кö урчитöма, мый оланпасöн, мукöд нормативнöй правовöй актöн разрешитöм юалöмыс, кодлысь оланподувлы лöсялöмсö колö прöверитны, аслас сям да тöдчанлун серти оз пыр конституционнöй лыдö.

Та кындзи, ни аслас шыöдчöмын, ни ёрд заседаниеын граждана А.Г Карольский, А.С. Царёв да Н.В. Шрейдер эз индыны венö вайöдысь нормативнöй актöн налысь оланподув правояс торкалöм вылö, мый подулалöма Коми Республикаса Оланподувлöн урчитöм нормаясын.
Висьталöм подув вылын, Коми Республикаса Оланподувлöн 96 статья, "Коми Республикаса Оланподув Ёрд йылысь" Коми Республикаса Оланпаслöн 66 статьяса мöд юкöн, 68 статья да 69 статья вылö подуласьöмöн, Коми Республикаса Оланподув Ёрд 

шуис:

1. Дугöдны А.Г. Карольскийлöн, А.С. Царёвлöн да Н.В. Шрейдерлöн норасьöмöн шыöдчöм кузя производство сы вöсна, мый «Торъя сикас уджысь виччысяна чöжöс вылö öти нога вот йылысь" 2006.11.21 лунся 5 №-а решениеö вежсьöмъяс пыртöм йылысь" "Ухта" кар кытш муниципальнöй юкöнса Сöветлöн  2007. 11. 28 лунся 123 №-а решениеыс оз лöсяв оланподувлы, сы вöсна, мый сійö 2006. 11.21 лунся 5 №-а решение дорö Содтöдлöн 8.1 пунктса "б" подпункт редакция юкöн серти оз ло Коми Республикаса Оланподув Ёрдлöн ведомство улын.
2. "Коми Республикаса Оланподув Ёрд йылысь" Коми Республикаса Оланпаслöн 73 статья серти тайö Кывкöртöдыс лоö медбöръяöн, оз обжалуйтсьы, пыр жö вынсялö сiйöс висьталöм бöрын, уджалö веськыда да оз кор мукöд органсянь да чина йöзсянь эскöдöм.

3. "Коми Республикаса Оланподув Ёрд йылысь" Коми Республикаса Оланпаслöн 72 статья серти тайö Кывкöртöдсö колö пыр жö йöзöдны "Коми Республикаса государственнöй власьт органъяслöн индöд-тшöктöмъяс" журналын да "Республика" газетын.

Коми Республикаса Оланподув Ёрд

Комиöдіс  Афанасьева
8 288 пас

